
Здольнасць тварыць: спазнаўшы аднойчы гэты смак, на яго не-

магчыма забыцца, немагчыма не шукаць яго паўсюль, бо ён 

робіць нас тымі, хто мы ёсць. Плод, сабраны з дрэва тварэння, 

прарастае з глыбінь нашай уласнай душы новым непаўторным 

дрэвам, якое дае новыя непаўторныя плады паводле яе вобра-

зу і падабенства. У гэтых пладах – нашыя сэнсы, светабачанне, 

пачуццё красы. Часам усё адбываецца лёгка і з радасцю, часам – 

праз боль творчых намаганняў. Але перажыванне таго, як штось-

ці, што яшчэ нядаўна было толькі эфемернай мыслю, прарыва-

ецца скрозь мяжу быцця і нябыту і апынаецца ў нашых руках, 

змушае пачынаць зноў і зноў. Бадай, смак гэты падараваны нам, 

каб мы, творцы, маглі трошкі наблізіцца да самога Творцы. І калі, 

пакаштаваўшы плод пазнання дабра і зла, мы страцілі рай, то ці 

не можам з дапамогай плода з дрэва тварэння зноў яго здабыць?  

Або стварыць? 

Гэтая кніга – спроба асэнсаваць самыя розныя грані творчага 

працэсу і падтрымаць творцаў на іхным складаным і пакруча-

стым, але, безумоўна, надзвычайным і вельмі шчаслівым шляху. 

творцам ад творцы

сустрэча ўнутранай іскры
з вонкавым уражаннем



Натхненне – гэта кроў, што цячэ па венах тварэння. Дыханне, што    

робіць яго жывым. Без натхнення нашыя творчыя практыкі страчва-

юць сэнс, любімыя смакі становяцца прэснымі, цела і думкі – цяжкімі. 

Здаецца, што натхненне – свавольная і непакорлівая стыхія і адзінае, 

на што мы можам прэтэндаваць, – гэта сядзець і ціха чакаць яго з’яўлен-

ня… Але...

На маю думку, натхненне – гэта від энэргіі. Яго можна параўнаць, на-

прыклад, з электрычнасцю. Як аб’ектыўны прыродны феномен элек-

трамагнетызм існуе незалежна ад нас, але мы можам выкарыстоўваць 

яго для развязання пэўных задач. Уменне працаваць з энэргіяй натх-

нення для творцы не менш важнае за ўласна мастацкія навыкі. Таму 

што натхненне – ягоны інструмент, сіла, якая прыводзіць у рух твор-

чыя плыні, падобна да таго як электрычнасць «ажыўляе» адпыльвач 

і смартфон. 

Адна з галоўных перашкодаў, што аддзяляюць нас ад сустрэчы з гэтай 

сілай, заключаецца ў фундаментальных устаноўках наконт яе прыро-

ды і характару, якія многія (у тым ліку я сама пэўны час таму) успрыма-

юць як аксіёмы. 

Першы вялікі міф пра натхненне: гэта таямнічая, непадуладная нам 

стыхія, якая прыходзіць і сыходзіць з невядомых і незалежных ад нас 

прычын. Мы радуемся яе прыходу, а калі яе няма, чакаем і «прастойва-

ем» у сваіх ідэях і праектах.  

